ЦІ ХОПІЦЬ ГЭТАГА?


Ксёндз Марк спытаўся на занятку рэлігіі:

· Што трэба зрабіць, каб памаліцца?

· Устаць! – крыкнуў Міша.

· Замаўчаць, - спакойна сказала Аня.

· Ці хопіць гэтага? – спытаўся ксёндз.

· А можа, стаць на калені?

· Яшчэ скласці рукі!

· І можна закрыць вочы... – дзеці гаварылі адзін за адным.

А ксёндз увесь час пытаўся:

· Ці гэтага сапраўды дастаткова?

У рэшце рэшт у класе наступіла цішыня.

· Дык што трэба рабіць, каб хапіла? – спытаўся ўжо ціха Міша.

Ксёндз Марк адказаў:

· Можам маліцца раніцай і ўвечары, у касцёле і па дарозе ў школу, на прагулцы, і нават пры ўборцы дома або ў час вандроўкі па гарах. Але, каб маліцца, у першую чаргу трэба супакоіць думкі, звярнуць іх да Бога, усвядоміць, што Ён ТУТ і слухае нас.

· А мая мама часам не слухае, калі я прашу новы пенал або расказваю, як хлопцы дурачыліся на перамене, - сказала Каця.

· А ці заўсёды ты слухаеш маму, калі яна цябе просіць прыбраць або купіць хлеба? – адказала пытаннем яе сястра-блізняшка Марыся.

· Гэта праўда, не заўсёды яе слухзаю, - уздыхнула Каця.

· А Бог заўсёды нас слухае, толькі мы не заўсёды Яго чуем... – дадаў задуменна Лёня.

